
Ribuan sekolah di Filipina tangguh kelas secara bersemuka berikutan
suhu tinggi

April 5, 2024 @ 10:56pm

Banyak sekolah di Filipina tidak mempunyai penghawa dingin, menyebabkan pelajar kepanasan dalam bilik darjah
yang kurang pengudaraan dan sesak. - Foto AFP

MANILA: Beribu-ribu sekolah di Filipina hari ini menangguhkan pelaksanaan kelas
secara bersemuka, kata Jabatan Pendidikan, susulan sebahagian negara tropika itu
mengalami suhu tinggi yang berbahaya.

Kebiasaannya bulan Mac, April dan Mei adalah bulan paling panas dan kering di negara
kepulauan itu dengan fenomena cuaca El Nino memburukkan lagi keadaan.

Banyak sekolah tidak mempunyai penghawa dingin, menyebabkan pelajar kepanasan
ketika dalam bilik darjah yang sesak dan kurang pengudaraan.

Jabatan Pendidikan mengeluarkan nasihat yang memberi kuasa kepada pentadbir
sekolah membuat keputusan bila hendak beralih kepada pembelajaran jarak jauh
'dalam kes panas melampau dan musibah lain'.

Setakat hari ini, angka rasmi menunjukkan 5,288 sekolah menggantung kelas secara
bersemuka sekali gus menjejaskan lebih 3.6 juta pelajar.

Bilangan terkini itu jauh lebih tinggi daripada 4,769 sekolah yang direkodkan semalam.

Sesetengah sekolah mengurangkan waktu kelas untuk mengelakkan pengajaran pada
waktu yang paling panas.



Hari ini, indeks haba dijangka mencapai tahap 'bahaya' 42 atau 43 darjah Celsius) di
beberapa kawasan di negara itu, kata peramal cuaca negeri.

Di Manila, indeks haba diramalkan mencecah paras 'berhati-hati melampau' sehingga
40 darjah Celsius hingga menyebabkan kekejangan haba dan kelesuan mungkin
berlaku.

Indeks haba negara mengukur paras suhu, dengan mengambil kira kelembapan.
Misalnya suhu maksimum sebenar hari ini di Manila ialah 35.5 darjah Celsius.

"Cuaca panas akan menjadi lebih teruk kerana kita belum lagi berada di puncak musim
panas," Lorie Dela Cruz dari peramal cuaca negeri memberitahu AFP, sambil
menyatakan dua minggu pertama Mei biasanya adalah tempoh paling panas.

Beliau berkata, suhu sebenar berada 'dalam julat normal' untuk tahun ini.

Hampir 300 sekolah di Manila mengamalkan pembelajaran jarak jauh, hari ini.

Wilayah tengah pulau utama Luzon, paling teruk terjejas, dengan lebih 1,600 sekolah
menangguhkan kelas secara peribadi.

Rabu lalu, Ketua Save the Children Filipina, Alberto Muyot memaklumkan gelombang
haba melampau bermakna 'kanak-kanak tidak dapat menumpukan perhatian di dalam
bilik darjah dan kesihatan mereka juga berisiko". - AFP



